
KIYIM OSTI NORMAL MIKROMUHITINI TA’MINLASHDA  
TERI TUZILISHINING ROLI  

Tursunova Z.N. 

Buxoro davlat texnika universiteti. 
Annotatsiya. Odam gavdasi terisining tuzilishi, vazifasi, teri nafas olish funksiyasi,  epiteliy to‘qimasining ko‘p 

qavatli yassi hujayralari, tarkibi hamda teri osti yog‘ kletchatkasi haqida to‘la ma’lumotlar keltirilgan. 
Tayanch iboralar:  teri, odam gavdasi, murakkab, epidermis, epiteliy to‘qimasi, qatlam, derma, soch, tuk 

ildizlari, ter, yog‘ bezlari, muskul tolalari,  yog‘ kletchatkasi, gipoderma, gistolik, organizm, funksiya, oyoq panjasi, 
komfort. 

 

РОЛЕВАЯ СТРУКТУРА КОЖИ В ОБЕСПЕЧЕНИИ НОРМАЛЬНОЙ 

МИКРОСРЕДЫ ПОД ОДЕЖДОЙ 

Турсунова З.Н. 
Бухарский государственный технический университет. 

 Аннотация. В статье приведены сведения о строении и функции кожи тела человека, дыхательной 
функции кожи, многослойных плоских клеток eпителиальной ткани, составе, подкожной жировой клетке. 

THE ROLE OF SKIN STRUCTURE IN ENSURING NORMAL  

MICROENVIROMENTS UNDER CLOTHING 

Tursunova Z.N. 

Bukhara state technical university. 
 Abstract. The article provides information about the structure and function of the skin of the human body, the 

respiratory function of the skin, multilayered squamous cells of epithelial tissue, composition, and subcutaneous fat 

cells. 

 Key words: skin, human body, complex, epidermis, epithelial tissue, layer, dermis, hair, hair roots, sweat, 

sebaceous glands, muscle fibers, adipose tissue, hypodermis, histology, organism, function, paw, comfort. 
 

Teri odam gavdasining qoplovchisi bo‘lib hisoblanadi. U murakkab tuzilishga ega bo‘lib, 
turli vazifalarni bajaradi. Teri ko‘p qavatli epiteliy to‘qimasidan tashkil topgan bo‘lib, uning sathi 
o‘rta yoshli odamlarda 1,5-2 m2 gacha bo‘ladi. 

Teri uch qavatdan iborat: tashqi (epidermis), 
chin teri (derma) hamda teri osti yog‘ qavati 
(gipoderma) (1-rasm). 

Epidermis – epiteliy to‘qimasining ko‘p qavatli 
yassi hujayralaridan tashkil topgan. Uning ustki qavati 
har 7-11 kunda yangilanib turadi. Epidermisning 
qalinligi tananing turli joylarida turlicha, ya’ni 0,3 mm 
dan to 4 mm gacha bo‘ladi. Odamda eng yupqa teri 
ko‘z qovoq terisi bo‘lib, eng qalini bu oyoq panjasi – 
tovon osti terisi bo‘lib hisoblanadi. Epidermis sirtida 
bir-biriga zich taqalgan, deyarli rangsiz tangachalar 
shaklidagi shoxga aylangan o‘lik hujayralar bor. Ana 
shu tangachalar terining himoya qavatini hosli qiladi, 
bu qavatdan qattiq zarrachalar kira olmaydi va tevarak-
atrofdagi muhitdan suyuqlik va gazlar deyarli o‘ta 
olmaydi. Epidermisning yuqorigi qatlami ostiga tirik hujayralar joylashgan. Ular bir necha qavat 
bo‘lib yotadi. Bu hujayraning tarkibida pigment bo‘ladi. Odamlar terisining oq yoki qoracha 
bo‘lishi ana shu pigmentning miqdori va tarkibiga bog‘liq. Quyosh nurining ta’siri ostida teri 
pigmentatsiyasi kuchayadi. 
 

1-rasm. Terining tuzilishi 

Chin teri (derma) biriktiruvchi to‘qimadan tashkil topgan. Bu to‘qimaning hujayralararo 
moddasi qiyishqoq tolalardan iborat. Bunday tolalar teriga elastiklik beradi. Agar teri, masalan, qo‘l 
panjasining orqa terisi tortib ko‘rilsa, u cho‘ziladi, ammo u qo‘yib yuborilgan zahotiyoq oldingi 
holatga qaytadi. Teri ana shu elastikligi tufayli odam tomonidan bajariladigan har qanday harakatga 
to‘sqinlik qilmaydi. Unda juda ko‘p mayda qon va limfa tomirlari, asab tolalarining uchlari 
retseptorlar joylashgan. 

Soch va tuk ildizlari, ter va yog‘ bezlari, pay muskul tolalari bo‘ladi. Chin teri o‘z 
do‘mboqchalari va g‘o‘lachalari bilan epidermisga kirib turadi. Uning qalinligi har joyda har xil: 
qo‘l-oyoq kaftlari, dumba, tirsak sohalarida qalin; bo‘yin, qo‘l - oyoq bo‘g‘imlarining bukilish 
sohalarida yupqa bo‘ladi. 

Teri osti yog‘ kletchatkasi (gipoderma) – yumshoq biriktiruvchi to‘qima va yog‘ 
moddasidan tashkil topgan. Gipoderma terining eng chuqur qavati bo‘lib, organizmni haddan 
tashqari sovib ketishidan saqlaydi. Bu qavat tashqaridan bo‘ladigan turtkilarni ma’lum darajada 
yumshatadi, bundan tashqari bu yerda organizmning ortiqcha yog‘i to‘planadi. Yog‘ teri va 
sochlarni moylab, ularni yumshatadi. 

Teri qavatida soch va tuklarning ildizi joylashgan. Teridagi tuklar har 50 kunda, kipriklar 
har 3-5 oyda almashinadi. Soch bir kecha kunduzda 0,4 mm ga o‘sadi. Sog‘lom odam sochining bir 
tolasi 100 gr gacha yukni ko‘tarishi mumkin, o‘rilgan soch tutami 10-20 t yukni ko‘tarishi mumkin. 
Soch mustahkamligiga ko‘ra misdan keyin, temirdan oldinda turadi. Tirnoqlar terining tashqi 
epidermis qavatidan hosil bo‘ladi. Ular barmoq uchlarini tashqi muhitdan himoya qiladi. 

Terida ko‘p miqdorda yog‘ bezlari va ter bezlari mavjud. Ter bezlari chin terida joylashgan. 
Bu bezlarning har qaysisi puxta o‘ralgan tugunchadan boshlanuvchi naychadan iborat. 

Bunday naychaning to‘g‘ri qismi, ter bezining chiqarish yo‘li – ter sirtiga teshikcha bilan 
ochiladi. Ter bezlarining umumiy soni odamda 2 mln ni tashkil etadi. Ter bezlari odam tanasida har 
xil joylashgan. M.F. Ivanitskiyning gistolik (ilmiy) tekshirishiga qaraganda (TSNIIKP), ter bezlari, 
asosan, oyoq panja osti (beshta oyoq kafti) terisida joylashgan. Bu yerda 1 sm2 da 300-350 ter 
bezlari mavjud. Oyoq panjasi ustida tovon ustiga oyoq panjasining ichki va tashqi tomonlariga 
o‘rtacha 1 sm2 da 200-250 ter bezlari to‘g‘ri keladi. Ter tarkibi, asosan, 98-99 % suvdan, osh 
tuzidan, mochevina yog‘li uchuvchi kislotalardan, kerotindan, yog‘dan, xolesterin va boshqa 
moddalardan tashkil topgan. 

Buyrak kasaliga chalinganda uning ayrim funksiyasini teri o‘z zimmasiga oladi. Terning 
ko‘p yoki oz chiqishi faqat ter bezlarining joylashishiga qarab emas, balki ularning intensiv 
ishlashiga bog‘liq. M.F. Ivanitskiyning tadqiqotiga qaraganda oyoq panjasiga bosim ortgan sari ter 
chiqishi ham ko‘payadi. Terning kimyoviy tarkibi har doim bir xil emas. Uning tarkibiga quruq 
qoldiq 0,5 % dan 2,5 % ga o‘zgarib turadi. 

Ter tarkibiga kiradigan bakteriyalar ta’sirida, ter tez parchalanib, o‘zidan yoqimsiz hidli 
uchuvchi moddalar hosil qilib, unga ishqoriy tarkib beradi. Organizmning qattiq qizib ketishi 
mumkin bo‘lgan vaqtda odamda ter ajralish protsessi reflektor ravishda ko‘payadi. Havo harorati 
yuqori bo‘lganda, issiq ovqat eganda, og‘ir jismoniy ish qilganda, odam qattiq qo‘rqqanda yoki juda 
xursand bo‘lganda ter chiqishi kuchayib ketadi. 

Odam organizmi o‘z terisi orqali bir kecha-kunduz mobaynida 0,5 litrdan 10 litrgacha ter va 
suv chiqarishi mumkin. Yu.N. Zibin va G.P. Bulatovlarning ilmiy izlanishlari shuni ko‘rsatadiki, 
germetik berkitilgan oyoq panjasi tinch holatda (o‘rta jismoniy ish bajargan) o‘rtacha 1,2 gs dan 
2,5 gs gacha, og‘ir jismoniy ish bajarganda 6-12 gs ter chiqaradi. Ter poyabzalning ustki 
detallarini emirilishiga ta’sir qiluvchi omillardan biridir. 

Terni poyabzal detallariga ta’sirini o‘rganish shuni ko‘rsatadiki, ishqoriy muhit charmni 
kislorodini yutishga, charm tarkibidagi oqsil va tanidlarni oksidlanishga olib keladi. Ter ta’sirida 
poyabzalning charmdan qilingan detallarining bikirligi ortadi. 

Teri xilma-xil funksiyalarni bajaradi. Teri himoya organidir. U teri ostida yotgan 
to‘qimalarni mexanik shikastlanishdan saqlaydi, organizmni ko‘p suv yo‘qotilishiga to‘sqinlik 

qiladi, tana ichkarisiga chet moddalar hamda kasallik tug‘diruvchi mikroblarni kirishiga yo‘l 
qo‘ymaydi. Teri nafas olish funksiyasini bajaradi. Uning to‘qimalari orqali kislorod o‘tadi va 
modda almashinuvida ishtirok etadi. Terida ko‘p qon tomirlari bor. Ularda 1 litrgacha qon mavjud. 
Ko‘pincha teridagi qon tomirlarining 13 qismi ishlaydi. Ammo odam qattiq jismoniy mehnat 
qilganda qon tomirlarining hammasi ishga tushadi. Nihoyat, teri organizm uchun haddan tashqari 
muhim funksiyani tana haroratini doimiy qilib saqlab turish vazifasini bajaradi. 

Oyoq panjasining osti harorati, tana haroratidan ancha past. Oyoq panjasini ustki qismining 
harorati oyoq panjasini osti haroratidan 1,5 0S ga yuqori, boldirning harorati esa oyoq panjasining 
ustki haroratidan 3,7 0S ga yuqori. Tashqi muhit ta’sirida oyoq panjasining harorati pasaysa, odam 
shamollash kasalliklariga chalinadi. Inson organizmi – bu shunday o‘zini boshqaruvchi tizimki , 
bunda uning fiziologik mexanizmi tananing doimiy haroratini ta’minlash maqsadida, tanada hosil 
bo‘lgan issiqlik  miqdorini (issiqlik mahsuloti) tashqariga uzatilgan issiqlik miqdoriga (issiqlik 
berish) mos kelishini ta’minlaydi. Agar qaysidir vaqt oralig‘ida bu tizim balansi buzilsa, 
organizmda issiqlik yoki oshadi, yoki kamayadi.  

Teri harorati topografiyasiga  kiyim, diskomfort darajasi (isib ketish yoki  sovib ketish) 
jismoniy ish turi, individual  xususiyat (jins, yosh va boshqalar) ta’sir qiladi. O‘zlarini komfort 
sharoitida  sezayotgan yechingan odamlar lokal haroratlarini taqqoslash natijasida  shu narsa 
aniqlandiki, eng yuqori  harorat bosh terisiga  to‘g‘ri kelar ekan. Kiyingan odamlar teri haroratlari 
maksimal va minimal qiymatlarining  farqi yechinganlarga nisbatan katta ekan. Odamning umumiy  
sovqotgan holatida, teri  topografik  harorati farqlari oshadi, isib ketgan holatda kamayadi. 

Issiq komfort sharoitidagi ayollar va erkaklar, teri  haroratining  o‘rtacha qiymatlari qariyb 
bir xil, lekin harorat topografiyasi turlicha, aynan erkaklar bilan bir xil kiyingan ayollarning turli 
tashqi sharoitda elka, bo‘ksa va tovon qismlarida teri harorati ancha past. Shuning uchun kiyimlarni 
baholashda ushbu farqlar inobatga olinishi kerak.  
 Shunday qilib, odam kiyim osti mikromuhitini normal holatda saqlash uchun teri tuzilishi va 
xususiyatlarini o‘rganish katta ahamiyat kasb etadi. 

